            PRIJEDLOG

Na osnovu člana 17. Zakona o Vijeću ministara Bosne i Hercegovine ("Službeni glasnik BiH", br. 30/03, 42/03, 81/06, 76/07, 81/07, 94/07 i 24/08), člana 60. st. 2. i 3,  člana 62. stav 2. tačka a) alineja 2) i člana 62a. Zakona o državnoj službi u institucijama Bosne i Hercegovine ("Službeni glasnik BiH", br. 19/02, 35/03, 4/04, 26/04, 37/04, 48/05, 2/06, 32/07, 43/09, 8/10, 40/12, 93/17 i 18/24), a u vezi sa članom 2. Odluke o određivanju jedinica u institucijama Bosne i Hercegovine za implementaciju Zakona o državnoj službi u institucijama Bosne i Hercegovine ("Službeni glasnik BiH", broj 35/06), Vijeće ministara Bosne i Hercegovine, na prijedlog Agencije za državnu službu Bosne i Hercegovine, na ___. sjednici održanoj __. ____ 2025. godine, donijelo je 
 
ODLUKU 
O SADRŽAJU I VOĐENJU REGISTRA 
ZAPOSLENIH U INSTITUCIJAMA BOSNE I HERCEGOVINE 
 
 
DIO PRVI – UVODNE NAPOMENE 
 
Član 1. 
(Predmet) 
 
Ovom odlukom uređuje se sadržaj i način vođenja Registra zaposlenih u institucijama Bosne i Hercegovine (u daljem tekstu: Registar), kao i obrada i zaštita podataka koji se u Registru vode.  

Član 2.
(Institucije Bosne i Hercegovine i zaposleni)

(1) [bookmark: _Hlk207188711]Institucije Bosne i Hercegovine u smislu ove odluke su ministarstva, samostalne 
upravne organizacije i upravne organizacije u sastavu ministarstava, kao i druge institucije Bosne i Hercegovine osnovane posebnim zakonom ili kojima je posebnim zakonom povjereno obavljanje poslova uprave.
(2) Zaposleni u smislu ove odluke su državni službenici i zaposlenici u institcijama Bosne 
i Hercegovine, osim policijskih službenika, profesionalnih vojnih lica i zaposlenih u Obavještajno-sigurnosnoj agenciji Bosne i Hercegovine i zaposlenih u Zavodu za izvršenje krivičnih sankcija, pritvora i drugih mjera Bosne i Hercegovine.

Član 3.
(Značenje pojedinih izraza)

Pojedini izrazi u ovoj odluci imaju sljedeće značenje: 
a) Registar je skup podataka o zaposlenim u institucijama Bosne i Hercegovine (u daljem tekstu: institucije), kojim se uspostavlja kvalitetan i učinkovit sistem upravljanja ljudskim potencijalima, a predstavlja kadrovsku evidenciju zaposlenih koju vodi Agencija za državnu službu Bosne i Hercegovine (u daljem tekstu: Agencija) u saradnji sa institucijama, a koji čini jedan od modula informacionog sistema upravljanja ljudskim potencijalima.
b) [bookmark: _Hlk166234860]Vođenje Registra podrazumijeva unos podataka u Registar, te dalju obradu i kontrolu podataka od strane državnih službenika i zaposlenika institucije i Agencije koji imaju ovlaštenje za pristup Registru.
c) Korisnici podataka iz Registra su državni službenici i zaposlenici Agencije i institucija koji imaju ovlašteni pristup Registru i koji koriste podatke iz Registra za potrebe izvještavanja i dalju ovlaštenu obradu. 
d) [bookmark: _Hlk166571586]Elektronski karton zaposlenog (u daljem tekstu: e-karton) predstavlja lični dosije zaposlenog u instituciji.

Član 4. 
                                                   (Upotreba izraza)  
 
Izrazi koji su radi preglednosti dati u jednom rodu u ovoj odluci bez diskriminacije se odnose i na muškarce i na žene. 


DIO DRUGI – SADRŽAJ I VOĐENJE REGISTRA  
  
Član 5. 
(Sadržaj Registra) 
 
(1) Registar sadrži sljedeće vrste podataka: 
a) podatke o instituciji;
b) podatke o unutrašnjoj organizaciji i sistematizaciji institucije, odnosno Pravilnik o unutrašnjoj organizaciji institucije;
c) podatke o državnim službenicima;
d) podatke o zaposlenicima;
e) podatke o drugim kategorijama zaposlenih (osim policijskih službenika, profesionalnih vojnih lica i zaposlenih u Obavještajno-sigurnosnoj agenciji Bosne i Hercegovine i zaposlenih u Zavodu za izvršenje krivičnih sankcija, pritvora i drugih mjera Bosne i Hercegovine), za koje se primjenom odgovarajućeg interfejsa može pristupiti isključivo samo statističkim podacima;
f) podatke o obrazovanju, stručnom usavršavanju i vještinama zaposlenih;
g) [bookmark: _Hlk166165880]podatke o zasnivanju radnog odnosa i radnopravnom statusu zaposlenih;
h) podatke o stažu i iskustvu;
i) podatke o platama i naknadama;
j) podatke o ocjenama rada;
k) podatke o disciplinskim mjerama i krivičnim presudama zaposlenih;
l) podatke u vezi sa prestankom radnog odnosa zaposlenih.
(2) Registar sadrži izvještaje po svim vrstama podatka iz stava (1) ovog člana, a može da sadrži i druge podatke određene zakonom ili drugim propisima.
  




Član 6. 
(Ovlaštenje za vođenje i razvoj registra) 
 
(1) Agencija upravlja razvojem i održavanjem Registra koji se vodi u elektronskom obliku i osigurava njegovu dostupnost institucijama.
(2) Agencija je u obavezi da otvori korisničke naloge i izradi upute kojim će se urediti praktičan pristup i korištenje Registra za institucije. 


Član 7. 
(Funkcija upravljanja ljudskim potencijalima) 
 
(1) Za provedbu odredbi vezanih za Registar zadužene su Jedinice zadužene za implementaciju Zakona (član 60. Zakona o državnoj službi u institucijama Bosne i Hercegovine) u svakoj instituciji.
(2) Podaci o zaposlenim se vode u istovjetnom obliku kako se oni vode u administrativnom, odnosno personalnom dosijeu svakog zaposlenog. 
(3) Institucije su u obavezi imenovati, odnosno ovlastiti najmanje jednu osobu ovlaštenu za pristup Registru.
(4) Rukovodilac institucije odgovoran je za osiguranje potrebnih kadrovskih, tehničkih i organizacionih uslova za unos, promjene, korištenje  i obradu podataka iz Registra.
(5) Podatke o instituciji i zaposlenim koji se upisuju u Registar, institucije su dužne da unesu u isti u roku od 6 mjeseci od dana dobijanja upute iz člana 6. stav (2) ove odluke. 
   

III DIO TREĆI – OBRADA I ZAŠTITA PODATAKA 

 
Član 8.
(Obrada i zaštita podataka)

(1) Agencija i institucije vrše obradu i zaštitu podataka iz Registra u skladu sa odredbama propisa iz oblasti zaštite ličnih podataka i informatičke sigurnosti.
(2) Uz svaku obradu podataka, odnosno unos, promjenu, brisanje ili pregled evidentira se korisnik koji je izvršio obradu.

Član 9. 
(Pravo zaposlenih) 

 	Svaki zaposleni ima pravo neposrednog uvida samo u podatke koji se na njega odnose a vode se u Registru, odnosno ima pravo uvida samo u vlastiti e-karton upisan u Registar.


 


DIO ČETVRTI – PRELAZNE I ZAVRŠNE ODREDE 
  

Član 10.
(Stupanje na snagu)

Ova odluka stupa na snagu osmog dana od dana objavljivanja u „Službenom glasniku BiH“.


 
	VM broj:                /25 
__. ____________ 2025. godine 
Sarajevo 
	Predsjedavajuća 
Vijeća ministara BiH 
Borjana Krišto 


 
 
 





























O B R A Z L O Ž E N J E 
 
A – PRAVNI OSNOV 
Pravni osnov za donošenje ove Odluke sadržan je u članu 17. Zakona o Vijeću ministara Bosne i Hercegovine (“Službeni glasnik BiH”, br. 30/03, 42/03, 81/06, 76/07, 81/07, 94/07 i 24/08), prema kojem Vijeće ministara BiH u ostvarivanju svojih prava i dužnosti donosi odluke i druge akte, , zatim u  članu  60. stav 2. Zakonu o državnoj službi u institucijama Bosne i Hercegovine ("Službeni glasnik BiH", br. 19/02, 35/03, 4/04, 26/04, 37/04, 48/05, 2/06, 32/07, 43/09, 8/10, 40/12, 93/17 i 18/24) (u daljem tekstu: Zakon), gdje je određeno da se zadužuju uspostavljene Jedinice u institucijama zadužene za implementaciju odredbi Zakona da osiguravaju upravljanje osobljem institucija i  da vode dosije za svakog državnog službenika i osiguravaju  da svaki državni službenik koji obavlja dužnosti u instituciji ima nesmetan pristup svom administrativnom dosijeu, dok je u stavu 3. istog člana određeno da Jedinica institucije usklađuje aktivnosti institucije i sarađuje sa Agencijom. Dalje, pravni osnov je sadržan u članu 62. stav 2 tačka a) alineja 2) gdje je decidno propisano da se Agencija zadužuje da pomaže institucijama u realizaciji njihove kadrovske politike, organizacionog razvoja kao i pri uspostavljanju informacionog sistema upravljanja ljudskim potencijalima, pri čemu i sama vodi modul zapošljavanja i modul registra s podacima iz člana 62a. Zakona. U članu 62a. Zakona je decidno propisana defincija, svrha i set podataka koji će se evidentirati u Registru, a u stavu 7. istog člana propisano je da će Vijeće ministara, na prijedlog Agencije, detaljnije regulirati uspostavljanje i vođenje Registra zaposlenih. Pravni osnov sadržan je i u članu 2. Odluke o određivanju jedinica u institucijama Bosne i Hercegovine za implementaciju Zakona o državnoj službi u institucijama Bosne i Hercegovine ("Službeni glasnik BiH", broj 35/06), gdje je propisano da je cilj preciznijeg određivanja jedinica efikasnija realizacija procesa zapošljavanja državnih službenka, uzajamno pružanje pomoći institucija Bosne i Hercegovine i Agencije za državnu službu u realizaciji kadrovske politike institucija Bosne i Hercegovine u okviru utvrđenim propisima, organizacionog razvoja institucija, uspostavljanju i vođenju registra osoblja, osiguranja koordinacije organizovanja i realizacije obuke državnih službenika i razvoja državne službe.  
 
B – RAZLOZI ZA DONOŠENJE ODLUKE   

Usvajanjem Zakona o izmjenama i dopunama Zakona o državnoj službi u institucijama Bosne i Hercegovine („Službeni glasnik BiH“ broj 18/24), dodat je član 62a. koji se odnosi na Registar zaposlenih, gdje je u stavu 7. predviđeno da Vijeće ministara, na prijedlog Agencije, detaljnije regulira uspostavljanje i vođenje Registra zaposlenih, a u stavu 8. istog člana je predviđeno da će  Registar zaposlenih biti uspostavljen najkasnije u roku od dvije godine od dana stupanja na snagu ovog zakona. U skladu sa navedenim članom, Agencija je u ostavljenom roku pripremila predmetni Prijedlog odluke.


 C – OBRAZLOŽENJE PREDLOŽENIH RJEŠENJA

U članu 1. Odluke je propisano šta je predmet iste.
Članom 2. su date definicije institucija i zaposlenih u smislu ove odluke, dok je značenje pojedinih izraza dato u članu 3. Odluke.
Upotreba izraza u smislu roda je predviđena članom 4. ove odluke.
Sadržaj i vođenje Registra u smislu vrste podataka koji se vode, ovlaštenja za vođenje, te funkcije upravljanja ljudskim potencijalima su predviđeni čl. 5-7. Odluke.
Članom 8. je propisana obrada i zaštita podata, dok je parvo zaposlenika na uvid u svoje podatke propisan članom 9. Odluke.
Stupanje na snagu Odluke je u članu 10.
  
D – PRINCIPI NA KOJIMA JE ZASNOVAN PROPIS

Principi na kojima je zasnovana ova odluka su: zakonitost, transparentnost, jednakopravnost i zaštita javnog interesa.

E - USKLAĐENOST PROPISA KOJA SE ODNOSI NA OBRADU LIČNIH PODATAKA SA STANDARDIMA ZAŠTITE LIČNIH PODATAKA 

	Predmetni akt se odnosi na oblast zaštite ličnih podataka, zbog čega će Agencija tražiti mišljenje Agencije za zaštiti ličnih podataka Bosne i Hercegovine.

F - USKLAĐENOST PROPISA SA EVROPSKIM ZAKONODAVSTVOM
	
Analizom sekundarnih izvora prava Evropske unije utvrđeno je da materija koja se utvrđuje Prijedlogom pravilnika nije regulisana pravno obavezujućim aktima Evropske unije, te u skladu sa navedenim nije moguće dati ocjenu usklađenosti.

G – PROVEDBENI MEHANIZAM I NAČIN OSIGURAVANJA POŠTIVANJA PROPISA

 	Za provođenje i osiguranje poštivanja odredbi ovog pravilnika zadužena je Agencija i njene organizacione jedinice.

H – FINANSIJSKA SREDSTAVA ZA PROVOĐENJE PROPISA

Za sprovođenje ove odluke biće potrebna finansijska sredstva osigurana budžetom za 2025. godinu, a što je iskazano u obrascu OFP – DA.

I – OBRAZLOŽENJE MOGUĆIH EKONOMSKH, SOCIJALNIH  I OKOLIŠNIH UTJECAJA PROPISA

Ova odluka nema nikakvog okolišnog ni ekonomskog utjecaja, dok je socijalni utjecaj vjerovatno mali. 
 
J – OPIS KONSULTACIJA VOĐENIH U POSTUPKU IZRADE ODLUKE 

Prijedlog odluke je dostavljen institucijama koje mogu dati primjedbe i sugestije na isti s obzirom na svoje nadležnosti, a to su: Ured za zakonodavstvo Vijeća ministara Bosne i Hercegovine,  Ministarstvo pravde Bosne i Hercegovine, Ministarstvo finansija i trezora Bosne i Hercegovine, Agencija za zaštitu ličnih podataka Bosne i Hercegovine i Direkcija za evropske integracije Vijeća ministara Bosne i Hercegovine kao i Samostalni sindikat državnih službenika i zaposlenika u institucijama Bosne i Hercegovine i Agencija za ravnopravnost spolova BiH.
Predloženi tekst odluke sa obrazloženjem biće postavljen na platformu e-konsultacije, kako bi se dobio što veći broj mišljenja i eventualnih sugestija na isti, a obavještenje da je isti postavljen na platformu e-konsultacije biće stavljeno i na službenu internet stranicu Agencije.  
 


